
«Հայաստանի Հանրապետության 2013 թվականի պետական բյուջեում վերաբաշխում, Հայաստանի Հանրապետության կառավարության 2013 թվականի դեկտեմբերի 20-ի N1616-Ն որոշման մեջ փոփոխություններ կատարելու և Հայաստանի Հանրապետության առողջապահության նախարարությանը գումար հատկացնելու մասին» Հայաստանի Հանրապետության կառավարության որոշման նախագծի վերաբերյալ

1. Ներկա իրավիճակը և ակնկալվող արդյունքները

«Հայաստանի Հանրապետության 2013 թվականի պետական բյուջեում վերաբաշխում, Հայաստանի Հանրապետության կառավարության 2013 թվականի դեկտեմբերի 20-ի N1616-Ն որոշման մեջ փոփոխություններ կատարելու և Հայաստանի Հանրապետության առողջապահության նախարարությանը գումար հատկացնելու մասին» Հայաստանի Հանրապետության կառավարության որոշման նախագիծը մշակվել է ի կատարումն 2013 թվականի նոյեմբերի 6-ին ՀՀ վարչապետ Տիգրան Սարգսյանի մոտ կայացած խորհրդակցության ընթացքում ՀՀ առողջապահության նախարարության պետական առողջապահական գործակալության կարողությունների հզորացման միջոցառումների ծրագրի քննարկման արդյունքներով տրված 18.11.2013 թվականի N 02/14.8/17524-13 հանձնարարականի, և լրամշակվել է ի կատարումն մշտապես գործող նախարարական սոցիալական կոմիտեի 2013 թվականի նոյեմբերի 21-ի նիստի N 14.10/[177452]-13 արձանագրության 6-րդ կետով տրված հանձնարարականի, ինչպես նաև հաշվի առնելով 2013 թվականի ընթացքում  պետության կողմից երաշխավորված անվճար բժշկական օգնության և սպասարկման շրջանակներում կատարված աշխատանքների գծով ՀՀ պետական բյուջեի «Առողջապահություն» բաժնի առանձին ծրագրերով կանխատեսվող  գերակատարումները մասնակի փոխհատուցելու անհրաժեշտությունը: 

ՀՀ առողջապահության նախարարության պետական առողջապահական գործակալության կարողությունների հզորացման միջոցառումների ծրագիրը մշակվել է՝ հաշվի առնելով ՀՀ կառավարության 2013 թվականի հուլիսի 25-ի N 806-Ն որոշման ընդունումը, որի համաձայն զինծառայողները, նրանց հավասարեցված անձիք և նրանց ընտանիքների անդամները պետական պատվերի շրջանակներում պետք է օգտվեն անվճար և արտոնյալ բժշկական օգնությունից և սպասարկումից ՀՀ պետական բյուջեի այն միջոցների հաշվին, որոնք նախկինում հատկացվել էին սոցիալական փաթեթի շրջանակներում զինծառայողների առողջության ապահովագրության նպատակով: Վերոհիշյալ քայլի արդյունքում ընդլայնվել է ծրագրի շահառուների շրջանակը, ինչպես նաև ի հավելումն պետության կողմից երաշխավորված անվճար և արտոնյալ բժշկական օգնության և սպասարկման նախկինում գործող ծավալների, ավելացել են բուժօգնության նոր ծառայություններ: 

Միաժամանակ հաշվի է առնվել այն հանգամանքը, որ 2014 թվականի ընթացքում նախատեսվում է սոցիալական փաթեթի մնացած շահառուներին բժշկական ծառայություններով ապահովելու գործառույթը նույնպես ապահովագրական ընկերություններից փոխանցել ՀՀ առողջապահության նախարարությանը: Վերոհիշյալ բոլոր շահառուներին ցուցաբերվող բժշկական ծառայությունների և սպասարկման անհրաժեշտ որակի ապահովումը ենթադրում է բուժօգնության ընթացքի և արդյունքների վերահսկողության նոր մեխանիզմների կիրառում, ինչը, իր հերթին, կպահանջի այդ աշխատանքների անմիջական կատարող հանդիսացող կառույցի՝ ՀՀ առողջապահության նախարարության պետական առողջապահական գործակալության աշխատանքների կազմակերպման մոտեցումների վերանայում, ինչպես նաև կադրային ներուժի և նյութա-տեխնիկական կարողությունների հզորացում: 


Առաջարկվող միջոցառումների հիմնական ուղղություններն են.

· ՀՀ առողջապահության նախարարության պետական առողջապահական գործակալության գործառույթների և աշխատանքների կազմակերպման սկզբունքների վերանայում

· կառուցվածքային փոփոխություններ և կադրային ներուժի հզորացում

· նյութա-տեխնիկական պայմանների բարելավում:


Նշված միջոցառումների շրջանակներում 2013 թվականի չորրորդ եռամսյակի ընթացքում նախատեսվում է կատարել անհրաժեշտ նախապատրաստական աշխատանքներ, որոնց իրականացման համար անհրաժեշտ ծախսերը կազմում են 80.0 մլն դրամ: Հաշվի առնելով հարցի հրատապությունը՝ առաջարկվում է թույլատրել  ապրանքների և ծառայությունների գնումներն իրականացնել բանակցային ընթացակարգով՝ առանց գնումների հայտարարությունը նախապես հրապարակելու:
Միաժամանակ 2013 թվականի ընթացքում  պետության կողմից երաշխավորված անվճար բժշկական օգնության և սպասարկման շրջանակներում զորակոչային և նախազորակոչային տարիքի անձանց բժշկական օգնության և փորձաքննությունների մասով կանխատեսվող  գերակատարումները մասնակի փոխհատուցելու անհրաժեշտությունից ելնելով առաջարկվում է.

1. «Զորակոչային և նախազորակոչային տարիքի անձանց փորձաքննության և բժշկական օգնության ծառայություններ» (Արտահիվանդանոցային ծառայություններ) ծրագրում առկա է 9.5 մլն. դրամի դեֆիցիտ` ՀՀ մարզերի ամբուլատոր-պոլիկլինիկական բժշկական կազմակերպությունների կողմից զորակոչային և նախազորակոչային տարիքի անձանց ճանապարհածախսի փոխհատուցման ծախսերի գծով: Այս գումարները փորձաքննության ուղեգրող բժշկական կազմակերպությունների կողմից կանխիկ վճարվում են ուղեգրված անձանց: Ճանապահածախսերը փոխհատուցվում են Հայաստանի Հանրապետության տրանսպորտի և կապի նախարարության կայքէջում տեղակայված «Միջմարզային երթուղային ցանցի մրցույթով ներկայացված սակագներ»-ի հիման վրա հաստատված Հայաստանի Հանրապետության առողջապահության նախարարի 2013 թվականի փետրվարի 22-ի N 375-Ա հրամանի համաձայն:  Հայաստանի Հանրապետության տրանսպորտի և կապի նախարարության կայքէջում տեղակայված «Միջմարզային երթուղային ցանցի մրցույթով ներկայացված սակագներ»-ով հաստատված գնացուցակը 2013 թվականին վերանայվել և գները առանձին տարածաշրջանների համար ավելացել են: Նշված ծախսերը փաստացի կատարվել են բոլոր ամբուլատոր-պոլիկլինիկական բժշկական կազմակերպությունների կողմից` ելնելով փորձաքննության ուղեգրված անձանց թվաքանակից, իսկ դրանց չփոխհատուցելը բացասաբար կանդրադառնա մարզային ամբուլատոր-պոլիկլինիկական կազմակերպությունների ֆինանսական վիճակի և շահութաբերության ցուցանիշների վրա:

2. «Դժվարամատչելի ախտորոշիչ հետազոտություններ» ծրագրի գծով պետական բյուջեից հատկացվող միջոցները խիստ անբավարար են  դժվարամատչելի ախտորոշիչ հետազոտությունների առկա պահանջարկի համեմատությամբ, ինչի հետևանքով պետական պատվեր կատարող գործնականում բոլոր բժշկական կազմակերպություններում տարեկան պայմանագրային գումարը (գլոբալ բյուջեն) վաղաժամկետ սպառվում է մինչև տարեվերջ: Նշված պատճառներով ներկայումս լարված իրավիճակ է առաջացել հատկապես զորակոչային և նախազորակոչային տարիքի անձանց փորձաքննության գծով, մասնավորապես` հանրապետական ռազմաբժշկական հանձնաժողովի կողմից առանձին դժվարամատչելի ախտորոշիչ հետազոտությունների ուղեգրումների կազմակերպման հետ կապված: 2013-2014 թվականների ձմեռային զորակոչի աշխատանքները անհրաժեշտ ծավալով կատարելու համար այս ծրագրի գծով լրացուցիչ պահանջվում է 15.0 մլն դրամ:

3. «Զորակոչային և նախազորակոչային տարիքի անձանց հիվանդանոցային բժշկական օգնություն և փորձաքննություններ» (Հիվանդանոցային ծառայություններ) ծրագրով կանխատեսվող գերակատարումները կազմում են 94.0 մլն. դրամ:  Ֆինանսական դեֆիցիտի առաջացման հիմնական պատճառն է վերջին տարիներին արձանագրվող դեպքերի թվի աճը պետական բյուջեից հատկացվող միջոցների ոչ համարժեք աճի պայմաններում: Այսպես, ծրագրի շրջանակներում դեպքերի թվաքանակը կազմել է. 2010թ.՝ 47.4 հազար դեպք, 2011թ.` 51.5 հազար դեպք, 2012թ.՝ 64.7 հազար դեպք, կամ 2012թ. աճը 2010թ. փաստացի դեպքերի համեմատ կազմել է 36.5 տոկոս: Պետական բյուջեից նշված ծրագրի ֆինանսավորումը կազմել է. 2010թ.` 922,7 մլն դրամ, 2011թ.՝ 1.130,5 մլն դրամ, 2012թ.` 1.174,4 մլն դրամ, կամ 2012թ. աճը 2010թ. համեմատ կազմել է 27.2 տոկոս: 2012թ. նշված ծրագրի շրջանակներում փաստացի դեպքերի թվաքանակը կազմել է 64.7 հազար դեպք՝ ընդհանուր 1.350,0 դրամ գումարով, որի դիմաց ֆինանսավորում կազմել է 1.174,4 մլն դրամ կամ չի փոխհատուցվել փաստացի կատարված 175,6 մլն դրամի աշխատանքներ: 2013 թվականի պետական ճշտված բյուջեով նշված ծրագրի համար նախատեսվել է 47,8 հազար դեպք՝ ընդհանուր 1.181,5 մլն դրամ կամ 168,5 մլն դրամ պակաս, քան 2012 թվականին փաստացի կատարված աշխատանքների ծավալը:

Կատարված աշխատանքների մասնակի փոխհատուցման նպատակով առաջարկվում է «Զորակոչային և նախազորակոչային տարիքի անձանց հիվանդանոցային բժշկական օգնություն և փորձաքննություններ» (Հիվանդանոցային ծառայություններ) ծրագրի համար ՀՀ 2013 թվականի պետական բյուջեով նախատեսված միջոցները ավելացնել 45.5 մլն դրամով:

Այս պայմաններում զինծառայողների և նրանց ընտանիքների անդամների բժշկական օգնության կազմակերպման համար Հայաստանի Հանրապետության առողջապահության նախարարությանը 2013 թվականի համար հատկացված միջոցների շրջանակներում բժշկական կազմակերպությունների հետ պայմանագրերը կնքվել են սույն թվականի օգոստոսի 8-ից (ՀՀ կառավարության 2013 թվականի հուլիսի 25-ի N 806-Ն որոշումը ուժի մեջ մտնելու օրվանից), որի արդյունքում ծրագրի շրջանակներում կանխատեսվում են շուրջ 150.0 մլն դրամի թերակատարումներ: 


 Այսպիսով, առաջարկվող վերաբաշխման արդյունքում նախատեսվում է անհրաժեշտ նախապայմաններ ստեղծել ՀՀ առողջապահության նախարարության պետական առողջապահական գործակալության կարողությունների հզորացման ծրագրի իրականացման, ինչպես նաև զորակոչային և նախազորակոչային տարիքի անձանց բժշկական օգնության և փորձաքննությունների գծով կատարված աշխատանքների փոխհատուցման համար: 
2. Նախագծի մշակման գործընթացում ներգրավված ինստիտուտները և անձինք 
Նախագծի կազմմանը մասնակցել են Հայաստանի Հանրապետության առողջապահության նախարարության պետական առողջապահական գործակալության աշխատակիցները:
Տ Ե Ղ Ե Կ Ա Ն Ք
Իրավական ակտն ընդունելու կապակցությամբ պետական բյուջեում ծախսերի կամ եկամուտների փոփոխման վերաբերյալ
«Հայաստանի Հանրապետության 2013 թվականի պետական բյուջեում վերաբաշխում և Հայաստանի Հանրապետության կառավարության 2013 թվականի դեկտեմբերի 20-ի N1616-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման ընդունման կապակցությամբ ՀՀ 2013 թվականի պետական բյուջեի եկամտային և ծախսային մասերում փոփոխություններ չեն սպասվում:
Տ Ե Ղ Ե Կ Ա Ն Ք
Իրավական ակտերում փոփոխություններ և լրացումներ կատարելու անհրաժեշտության մասին
«Հայաստանի Հանրապետության 2013 թվականի պետական բյուջեում վերաբաշխում և Հայաստանի Հանրապետության կառավարության 2013 թվականի դեկտեմբերի 20-ի N1616-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

